
Геријатриските пациенти претставуваат сè поголем дел од популацијата, со 17% жители во Северна Македонија над 65 години и над 1% постари од 85 години. Оваа група е особено ранлива поради високата преваленца на хронични болести, когнитивни нарушувања, падови, полифармација и социјална изолација. Сеопфатната геријатриска проценка (СГП) претставува мултидимензионален процес кој ги надминува стандардните медицински прегледи, вклучувајќи физичка, когнитивна, психолошка, функционална и социјална евалуација.
Во практиката на матичниот лекар, СГП овозможува рано откривање на ризик за деменција, депресија, падови и малнутриција. Се користат стандартизирани алатки како Mini-Mental State Examination (MMSE), Geriatric Depression Scale (GDS), Timed Up and Go Test (TUG), Katz Index за активности од секојдневниот живот, Mini Nutritional Assessment (MNA) и MUST. Малнутрицијата, која се јавува кај 5–20% од постарите лица, претставува значаен ризик фактор за слабеење, имунолошки нарушувања, падови и хоспитализации. Причините се мултифакторни: хронични заболувања, депресија, проблеми со џвакање и варење, несакани ефекти од лекови, сиромаштија и социјална изолација.
Матичниот лекар има клучна улога во редовен скрининг, советување за исхрана, суплементација и упатување кај нутриционисти или социјални служби. Систематското воведување на СГП овозможува подобрување на квалитетот на живот и намалување на морбидитетот и морталитетот кај постарата популација.
